
Bhargavakritam Mahadeva Stotram

ಭಾರ್ಗವಕೃತಂ ಮಹಾದೇವಸ್ತೋತ್ರಂ

ಭಾರ್ಗವಉವಾಚ .

ತ್ವಂ ಭಾಭಿರಾಭಿರಭಿಭೂಯ ತಮಃ ಸಮಸ್ತ-
ಮಸ್ತಂ ನಯಸ್ಯಭಿಮತಾನಿ ನಿಶಾಚರಾಣಾಂ .

ದೇದೀಪ್ಯಸೇ ದಿನಮಣೇ ಗಗನೇ ಹಿತಾಯಲೋಕತ್ರಯಸ್ಯ ಜಗದೀಶ್ವರ ತನ್ನಮಸ್ತೇ
.. 101..

ಲೋಕೇಽತಿವೇಲಮತಿವೇಲಮಹಾಮಹೋಭಿರ್ನಿರ್ಮಾಸಿ ಕೌಮುದಮುದಂ ಚ
ಸಮುತ್ಸಮುದ್ರಂ .

ವಿದ್ರಾವಿತಾಖಿಲತಮಾಃ ಸುತಮೋ ಹಿಮಾಂಶೋ ಪೀಯೂಷಪೂರಪರಿಪೂರಿತ
ತನ್ನಮಸ್ತೇ .. 102..

ತ್ವಂ ಪಾವನೇ ಪಥಿ ಸದಾ ಗತಿರಸ್ಯುಪಾಸ್ಯಃ
ಕಸ್ತ್ವಾಂ ವಿನಾ ಭುವನಜೀವನ ಜೀವತೀಹ .

ಸ್ತಬ್ಧಪ್ರಭಂಜನ ವಿವರ್ಧಿತಸರ್ವಜಂತೋ
ಸಂತೋಷಿತಾ ಹಿ ಕುಲಸರ್ವಗ ತನ್ನಮಸ್ತೇ .. 103..

ವಿಶ್ವೈಕಪಾವನ ತಾವಕಪಾವಕೈಕ
ಶಕ್ತೇರೃತೇಽಮೃತವತಾಮೃತದಿವ್ಯಕಾರ್ಯಂ .

ಪ್ರಾಣಿತ್ಯದೋ ಜಗದಹೋ ಜಗದಂತರಾತ್ಮಂ-
ಅತತ್ಪಾವಕ ಪ್ರತಿಪದಂ ಶಮದಂ ನಮಸ್ತೇ .. 104..

ಪಾನೀಯರೂಪ ಪರಮೇಶ ಜಗತ್ಪವಿತ್ರ
ಚಿತ್ರಂ ವಿಚಿತ್ರಸುಚರಿತ್ರ ಕರೋಷಿ ನೂನಂ .

ವಿಶ್ವಂ ಪವಿತ್ರಮಮಲಂ ಕಿಲ ವಿಶ್ವನಾಥ
ಪಾನಾವಗಾಹನತ ಏತದತೋ ನತೋಽಸ್ಮಿ .. 105..
ಆಕಾಶರೂಪ ಬಹಿರಂತರುತಾವಕಾಶ
ದಾನಾದ್ವಿಕಸ್ವರಮಿಹೇಶ್ವರ ವಿಶ್ವಮೇತತ್ .

ತ್ವತ್ತಃ ಸದಾ ಸದಯಸಂಶ್ವಸಿತಿ ಸ್ವಭಾವಾ-
ತ್ಸಂಕೋಚಮೇತಿ ಭವತೋಽಸ್ಮಿ ನತಸ್ತತಸ್ತ್ವಾಂ .. 106..

ವಿಶ್ವಂಭರಾತ್ಮಕ ಬಿಭರ್ತಿ ವಿಭೋಽತ್ರವಿಶ್ವಂ

ಕೋ ವಿಶ್ವನಾಥ ಭವತೋಽನ್ಯ ತಮಸ್ತಮೋಽರೇ .

ತತ್ತ್ವಾಂ ವಿನಾ ನ ಶಮಿನಾಂ ಹಿಮಜಾಹಿಭೂಷ-

ಸ್ತವ್ಯೋಽಪರಃ ಪರಪರಪ್ರಣತಸ್ತತಸ್ತ್ವಾಂ .. 107..

ಆತ್ಮಸ್ವರೂಪ ತವ ರೂಪಪರಂಪರಾಭಿ-

ರಾಭಿಸ್ತತಂ ಹರ ಚರಾಚರರೂಪಮೇತತ್ .

ಸರ್ವಾಂತರಾತ್ಮನಿಲಯಪ್ರತಿರೂಪರೂಪ
ನಿತ್ಯಂ ನತೋಽಸ್ಮಿ ಪರಮಾತ್ಮತನೋಽಷ್ಟಮೂರ್ತೇ .. 108..

ಇತ್ಯಷ್ಟಮೂರ್ತಿಭಿರಿಮಾಭಿರುಮಾಭಿವಂದ್ಯ-
ವಂದ್ಯಾತಿವಂದ್ಯ ಭವ ವಿಶ್ವಜನೀನಮೂರ್ತೇ .

ಏತತ್ತತಂ ಸುವಿತತಂ ಪ್ರಣತಪ್ರಣೀತ
ಸರ್ವಾರ್ಥಸಾರ್ಥಪರಮಾರ್ಥ ತತೋ ನತೋಽಸ್ಮಿ .. 109..
ಅಷ್ಟಮೂರ್ತ್ಯಷ್ಟಕೇನೇಷ್ಟಂ ಪರಿಷ್ಟೂಯೇತಿ ಭಾರ್ಗವಃ .
ಭರ್ಗಭೂಮಿಮಿಲನ್ಮೌಲಿಃ ಪ್ರಣನಾಮ ಪುನಃಪುನಃ .. 1.16.110..
ಇತಿಶ್ರೀಸ್ಕಾದಪುರಾಣೇ ಕಾಶೀಖಂಡೇಪೂರ್ವಾರ್ದ್ಧೇಷೋಡಶಾಧ್ಯಾಯಾಂತರ್ಗತಂ
ಭಾರ್ಗವಕೃತಂ ಮಹಾದೇವಸ್ತೋತ್ರಂ ಸಮಾಪ್ತಂ .

